
Berriki bukatu da kiwiak biltzeko sasoia Nafarroako sailetan, eta diotenez, fruitua ohi baino txikiagoa bada ere, zapore onekoa da aurtengo uzta.

Azken kiwiak zakura

Iñigo Astiz - Iruñea 
Zortzi urtez aritu da kiwiekin besterentzako uzta biltzen Lander Sagaseta, eta aurten aritu da lehen aldiz bere buruarentzat. Kibbi elkartea sortu zuen iaz emaztearekin eta lehengusuarekin batera, eta orain egun batzuk sartu zuten azken kiwia zakura. Beren lehen uzta. 

Azaroan biltzen dituzte kiwiak, eta hiru asteko lana izaten da, gutxi gorabehera, hamabost bat lagun arituta. Eskuz biltzen da dena, eta gerritik lotuta eramaten duten saski batean sartzen dituzte biltzaileek. «Gure kiwi guztiak fresko kontsumitzeko saltzen dira, eta poliki manipulatu behar dira horregatik, eskuz, kolpa ez daitezen». 

Uzta biltzea da urteko lan nagusia, baina hori bukatuta, kimatzeari ekingo diote berehala. Uzta biltzea izaten da lanik gogorrena. Baina dioenez, urte guztian izaten da lana: ongarria botatzea, erregadioak kontrolatzea... Bost pertsona aritzen dira, hala ere, azarotik aurrera. Kimatzeko prestatzen ari dira orain. Beste bi kiwi sail daude Nafarroan; Lekarozen bat, eta Narbarten bestea. Sagasetarena da hiruretan handiena. 17 hektarea dituzte guztira; 12 sail zahar, eta 5 sail berri. Hektareako 600 bat landare daude, 10.200 landare inguru, beraz, guztira. 

Sail berriko landareak oraindik ez daude uzta emateko moduan, halere. Bi urte gehiago beharko dituzte. Landatu eta bost urteren ondoren hasten dira uzta ona ematen, eta sei-zazpi behar dituzte hoberenera heltzeko. Donezteben daude hektarea berriak, eta beste guztiak sail txikiak dira. Narbarte, Doneztebe eta Sunbilla tartean daude gehienak. 

«Kiwi Baztan enpresaren sailak erabiltzen ditugu guk; alokatu egiten ditugu. Duela bost edo sei urte utzi zituzten finkak Baztanekoek, eta Galiziar batzuek hartu zituzten gero. Hor hasi nintzen ni lanean, eta orain gure kontu hasi gara». Galiziako enpresa hori da (Kiwi Atlantico) oraindik ere, Sagasetan eta Urrozen fruituak komertzializatzeaz arduratzen dena. Kantauri itsasalde guztian dauzkate kiwi sailak. 
Hezetasuna behar 

Penintsula iparraldean lantzen dira batez ere kiwiak, klima dela eta. Horregatik da ona inguru hori kiwiak landatzeko. «Beste lurraldeetan dagoen eguzkia da, agian, falta zaiona, baina hezetasun handia maite du gehien kiwiak, ez euri asko ere, baizik eta hezetasuna, eta hezetasun handiko klima da hemengoa». Udaberrian izozterik ez egotea ere garrantzitsua da, orduan hasten baita landarea hostoak ateratzen. «Apirilean hormak hasiz gero, ez da batere ona izaten, baina, hemen, garaiera dela eta, udaberria nahiko epela izaten da». 

Gustura aritzeko modukoa 

Kiwi handiak dira merkatuan gehien ordaintzen direnak, baina aurten tamaina ertainekoak bildu dituzte. «Ez da iazkoa bezain kiwi handia izan, zaporez hura bezain ona izan arren». Udan eguzki handirik egin ez zuelako, eta udaberrian, lore denboran, euri asko egin zuelako ez dira fruituak gehiago hazi. 200 tona ingurukoa izango da aurtengo uzta. 

Nekazaritza Ingeniari Tekniko ikasketak egin zituen Sagasetak, eta bukatu bezain pronto sartu zen kiwien munduan. «Hori izan zen nire ikasketetako lehen esperientzia; gustua hartu, eta horretan jarraitzen dut orain». Pozik, gainera. 

«Lan honek herrian lan egin, eta bizimodua ateratzea ahalbidetzen digu, industrietara eta hiriburuetara joan beharrik gabe, eta hori dugu gustuko; herrian bizitzea, eta nekazaritzan lan egitea». 

Garai txarrak ere badaude, norbere nagusi arituta, noski. Uzta denboran, lanez lepo ibili behar izaten da, adibidez, baina urte gehiena nahiko lasaia izaten dela dio, eta gustura aritzeko modukoa. 

Zenbait aholku
Zein hartu? Zartatu gabeko eta mantxarik gabeko kiwiak aukeratu, eta baztertu bigunegiak eta kolpatuak, zapore gutxiago izaten baitute horiek, baita zapore arraroa ere inoiz. Kiwiaren neurriak ez du zaporean eraginik. 

Nola eduki? Leku freskoetan gorde. Kanpoko tenperaturan 15 egun iraungo ditu; hilabete, hozkailuan; eta sei hilabete, izoztuz gero. 
Nola ondu? Oso ontze geldoa dute, eta denbora behar izaten dute kanpoko tenperaturan utziz gero. Bizkortu egin daiteke, ordea, ontze prozesua, sagar edo udareekin batera poltsetan sartuz gero etilenoa igortzen baitute. 8-10 egunetan ondu daiteke kiwia horrela. 
Zer onura dituzte kiwiek? C, B eta E bitamina asko dute, eta antioxidatzaile eta anti-inflamatorio ezin hobeak dira, horregatik. Organismoaren defentsak areagotzen laguntzen dute, gainera, eta hainbat gaitzi aurre hartzen: anemiak, bihotz hodietako arazoak, baita minbizia ere. Zuntz askokoak dira, bestalde, eta libragarri onak dira, horregatik, idorreriari aurre egiteko. Kolesterola murrizten laguntzen dute, eta diabetikoei gluzemia kontrolatzen. Bete sentipena sortzen dute, gainera, eta ezin hobeak, beraz, pisua jaisteko dietan daudenentzako. 

